
அந்தப் பிடியாணையின் படி லண்டன் போலீஸார் இந்தியா விடுதிக்குச் சென்றனர். அதற்கு முன்பே அதனைத் தனது ஒற்றர் மூலம் அறிந்து கொண்ட வ.வே.சு.ஐயர், ஒரு சூட்கேஸ் பெட்டியைக் கையில் பிடித்துக் கொண்டு விடுதியை விட்டு வெளியே வந்த போது, ரகசியப் போலீஸ் அதிகாரி, விடுதியின் நாற்பக்கமும் போலீஸார்களைக் காவலுக்காக நிறுத்தி வைத்து விட்டு, வெளியே வந்த வ.வே.சு. ஐயரைத் தடுத்து நிறுத்தி வைத்துப் பேசி விவரங்களை அறிந்தார்.

போலீஸ் அதிகாரி தாம் கொண்டு வந்திருந்த உறையை ஐயரிடம் காட்டி, அந்தக் கவர் உமக்குத்தானா என்று கேட்டார்? அதற்கு ஐயர், அந்தக் கவர் தனக்கு அல்ல என்று சற்றும் தயக்கமற்றுக் கூறினார். அதிகாரி, ஐயர் பெட்டி மேலே வி.வி.எஸ். என்று எழுதியுள்ளதைச் சுட்டிக் காட்டி, இந்தக் கவர்மீது எழுதப்பட்டிருக்கும் முழுப் பெயரின் சுருக்கமோ இந்த வி.வி.எஸ். எழுத்துக்கள் என்று கேட்டார்.

சற்றும் எதிர்பாராத இக் கேள்வி அதிகாரியிடமிருந்து வந்ததைக் கண்ட ஐயர், கொஞ்சமும் தயங்காமல், திணறாமல், முகரேகைகள் ஏதும் சுருங்காமல், "எனது பெயர் வி. விக்ரம் சிங், அதையே சுருக்கி நான் பெட்டியின் மேலே வி.வி.எஸ். என்று எழுதி இருக்கிறேன்" என்று கூறிவிட்டு, விடை பெற்று விரரென்று விரைந்து சென்றார் அப்போது லண்டன் நகரை விட்டு வெளியேறியவர் தான் அதற்குப் பிறகு அவர் சாகும் வரை லண்டன் மண்ணை மிதிக்கவே இல்லை.

போலீஸ் எனறால் சாதாரணப போலீசல்ல; ஸ்காட் லாண்டு யார்டு ரகசியப் போலீஸ் உலகப் புகழ்பெற்ற திறமையுள்ள, தந்திரமுள்ள போலீஸ்! அந்தப் போலீஸ் அதிகாரியை ஏமாறவைத்து விட்டுப் புறப்பட்ட வ.வே.சு. ஐயர் எப்படிப்பட்ட திறமையாளராக, தந்திரவாதியாக இருக்க வேண்டும் என்று எண்ணும்போது நமக்கு உடல், உணர்ச்சிப் புல்லரிப்பால் சிலிர்த்தெழுகின்றது.

		 இப்பக்கம் கடைசியாக 17 ஏப்பிரல் 2020, 06:26 மணிக்குத் தொகுக்கப்பட்டது.

